
Annotatsiya: Maqolada jahon va O‘zbekiston misolida elektron tijorat bozorining 

zamonaviy holati, unga turtki berayotgan raqamlashuv omillari, qonunchilikdagi 

yangiliklar va kelgusi rivojlanish ssenariylari tahlil qilinadi. Shuningdek, bozordagi 

mavjud to‘siqlar hamda ularni bartaraf etish bo‘yicha amaliy tavsiyalar beriladi. 

Annotation: This article analyzes the current state of the e-commerce market globally 

and in Uzbekistan, exploring the driving factors behind digitalization, recent legislative 

developments, and possible future growth scenarios. The study also identifies existing 

barriers in the market and provides practical recommendations to overcome them. 

So‘nggi yillarda raqamli texnologiyalar, internet va mobil aloqa sohasidagi ilg‘or 

yutuqlar jahon iqtisodiyotida tub o‘zgarishlarga sabab bo‘lmoqda. Xususan, elektron 

tijorat (e-commerce) sohasi jadal rivojlanib, global bozordagi salmog‘ini yil sayin 

mustahkamlamoqda. 2024 yil yakunlari bo‘yicha elektron tijorat aylanmasi 27 trillion 

dollardan oshib, umumiy chakana savdoning 22 foizini tashkil etdi. Bu ko‘rsatkichlar 

global iste’molchilarning onlayn xaridlarga bo‘lgan talabining oshib borayotganini 

yaqqol tasdiqlaydi. 

Elektron tijorat nafaqat mahsulot va xizmatlardan foydalanish imkonini 

osonlashtirmoqda, balki butun iqtisodiyotda yangi qiymat zanjirlarini vujudga 

keltirmoqda. Onlayn savdo platformalari, raqamli marketing, logistika va fintex 

xizmatlari kabi tarmoqlar birgalikda raqobatbardosh ekotizimni yaratib, yangi ish 

o‘rinlari va kichik hamda o‘rta biznes sub’ektlari uchun yangi bozor eshiklarini 

ochmoqda. 

2023 yilda dunyo bo‘yicha 2,3 milliard kishi onlayn xaridlarni amalga oshirdi. Bu 

ko‘rsatkich 2017 yilga nisbatan 68 foizga o‘sgan. Ayniqsa, rivojlanayotgan mamlakatlar 

raqamli xizmatlar eksportida faol ishtirok etmoqda. 2023 yilda ushbu davlatlarda raqamli 

xizmatlar eksporti 9 foizga oshib, umumiy xizmatlar eksportidagi ulushi 46 foizga yetdi . 

Bu tendensiya O‘zbekiston kabi davlatlar uchun transchegaraviy savdo va raqamli 

bozorlarga chiqish imkoniyatini yaratib beradi. 

O‘zbekistonda ham global tendensiyalarga mos ravishda elektron tijorat sohasi izchil 

rivojlanmoqda. 2025 yil boshiga kelib, mamlakatda internet foydalanuvchilari soni 32,7 

million nafarga yetdi va internet qamrovi 89 foizni tashkil etmoqda. 2024 yilda 

mamlakatda onlayn bozor aylanmasi 300 million dollarga yetdi va 2027 yilga qadar bu 

ko‘rsatkich 1 milliard dollargacha yetishi kutilmoqda. 

KPMG tahlillariga ko‘ra, 2023–2027 yillarda O‘zbekistonda elektron tijoratning 

o‘rtacha yillik o‘sish sur’ati 41–47 foizni tashkil etishi mumkin (CAGR). Bu esa elektron 

tijoratni milliy iqtisodiyotning muhim drayverlaridan biri sifatida ko‘rsatadi. 

O‘zbekistonda to‘lov infratuzilmasining yangilanishi va fintex sohasidagi yutuqlar 

elektron tijorat o‘sishining muhim asoslaridan biriga aylandi. 2023 yilda Uzcard va 

HUMO orqali amalga oshirilgan P2P to‘lovlar hajmi 224,3 trln so‘mni tashkil etdi, QR 

to‘lovlar esa 2,5 barobar oshdi. 2024 yil oktyabridan boshlab Tez QR orqali kartasiz 

to‘lov xizmatlari yo‘lga qo‘yildi. Shuningdek, Click, Payme va Uzum Pay kabi mahalliy 

fintex platformalar banksiz raqamli to‘lovlarni ommalashtirmoqda. 

"Raqamli O‘zbekiston – 2030" strategiyasi doirasida mamlakatda raqamli 

infratuzilmani rivojlantirish, fintech sohasini kengaytirish va raqamli savdoni tartibga 

solishga oid aniq vazifalar belgilandi. Shu jumladan, elektron tijorat sub’ektlarini 

ro‘yxatdan o‘tkazish, logistika xablarini tashkil etish, iste’molchilarning huquqlarini 

himoya qilishga doir yangi qoidalar qabul qilindi. 

Xulosa: Elektron tijorat dunyo va O‘zbekiston iqtisodiyotida tobora muhim o‘rin 

egallamoqda. Jahonda onlayn savdoga bo‘lgan talabning oshib borishi, raqamli to‘lov va 

logistika infratuzilmasining rivojlanishi, hamda internet foydalanuvchilar sonining o‘sishi 

elektron tijoratni iqtisodiy o‘sishning muhimi drayveriga aylantirmoqda. O‘zbekiston bu 

jarayondan chetda qolmayapti. Qabul qilinayotgan siyosiy islohotlar, fintex va raqamli 

infratuzilmaning tezkor rivojlanishi, huquqiy bazaning takomillashuvi mamlakatning 

xalqaro raqobatbardoshligini oshirishga xizmat qilmoqda. Elektron tijorat soha sifatida 

nafaqat ichki bozorni, balki eksport salohiyatini ham kengaytirish imkoniyatiga ega. 

